
НИЙГМИЙН ӨӨРЧЛӨЛТИЙГ СУДЛАХ ОНОЛЫН ХАНДЛАГА, ҮЗЭЛ БАРИМТЛАЛУУД: СОНГОДОГ БА НЭН ОРЧИН ҮЕИЙН ХАНДЛАГА

Н.Зол докторант МУИС-ийн Социологи, нийгмийн ажлын тэнхим


Abstract: In the early 1990s, the study of social change became a global issue, while the definition of social change was strongly understood in science as “development issues” that arise only in “developing countries.” (Servaes, 2010) Therefore, it is appropriate for us to study the approaches and concepts of classical, modern and contemporary sociological theory to study social change and to add practical significance to our research work.
Therefore, in the following article, I have tried to highlight the theoretical approaches and concepts of studying social change: classical and modern approaches. In particular, we have tried to clarify the concepts that have emerged since the 1970s.

Удиртгал: Нийгмийн өөрчлөлтийг социологийн шинжлэх ухааны хүрээнд нийгмийн бүтэц, механизмын хувьд хувьсаж буйг хэлнэ гэж тодорхойлоод үүнд: соёлын өөрчлөлт, зан үйлийн дүрэм, журмын өөрчлөлт, нийгмийн бүтэц зохион байгуулалтын өөрчлөлт эсвэл үнэт зүйлийн өөрчлөлтийг хамааруулан ойлгоно гэж тайлбарласан байна (Britannica.com, n.d.). Өөрчлөлт бол органик байдал, амьд буйн тухай ойлголт гэж үзэж болох юм. Өөрчлөлтийн ач холбогдлыг тодорхойлохын тулд цаг хугацааны нэлээд үеийн туршид тухайн нөхцөл байдал юм уу өгөгдсөн обьектын гүний бүтэц нь хэр өөрчлөгдөв гэдгийг тооцох ёстой. Нийгэмд ямар түвшинд, ямар хэлбэрээр өөрчлөлт явагдсаныг хэмжихийн тулд өөрчлөлт явагдсан хугацаанд нийгмийн үндсэн институтын хувьсал, өөрчлөлтийг тодорхойлох шаардлагатай. Бид өөрчлөлтийн нөхцөл байдлыг үнэлэн дүгнэхдээ үл хамаарах хувьсагч болон хамаарах хувьсагчийг тодорхой ялган заагладаг, танин ойлгодог байх шаардлагатай (Giddens, 1993) .
Нийгмийн өөрчлөлт нь үл хамаарах хувьсагч буюу нийгмийн институтийн хувьд маш удаанаар үргэлжилдэг үзэгдэл. (Human right institute, 2021) Нийгмийн өөрчлөлтийг тайлбарласан социологийн онол олон байх бөгөөд тэдгээрийн ач холбогдол, байр суурь нь өдгөө ч өндөрт хэвээр оршсоор байна. Нийгмийн өөрчлөлтийн үндэс шалтгаан, түүний үр дагаврын талаар судлах нь аливаа нийгэм ямар загвараар хөгжих шаардлагатайг тодорхойлох томоохон бодлогын ач холбогдолтой гэж үзэж болно. Тиймээс эдгээр үзэл баримтлал, онолын ялгааг ойлгох нь нийгмийн үзэгдлийн мөн чанар, зүй тогтлыг зөв ойлгох, тайлбарлах боломжийг бидэнд олгоно.

Нийгмийн өөрчлөлтийг тайлбарлах сонгодог онолууд:
Evolutionary Change /Spencer, Veblen, Sorokin/ 1849 онд Charles Darwin-н хэвлүүлсэн “On the Origin of Species” ном нь шинжлэх ухааны хувьд тэс өөр хандлага, тэсрэлтийг бий болгосон гэж хэлж болно. Энэхүү үзэл нь байгалийн шинжлэх ухаанаас нэгэнт давж нийгмийн шинжлэх ухаанд өөрийн дэг сургуулийг бүрэн авчирсан. Английн эрдэмтэн Herbert Spencer хүний соёл иргэншлийн өөрчлөлт ч мөн энэхүү загвараар хэрэгждэг байх боломжтой гэсэн үзлийг танин, түгээсэн байна. (Baldwin wallave university , 2013)
Hegelian – Сонгодог Гегелийн онолоор авч үзвэл нийгмийн өөрчлөлт нь диалектик загварын дагуу бий болдог хэмээн үзсэн байна.

Marxist – Марксизмын онолын дагуу нийгмийн өөрчлөлтийг тайлбарладаг түгээмэл хандлага бөгөөд энэхүү онолын хүрээнд диалектик болон материалист үзлийн дагуу нийгмийн анги хоорондын зөрчлийн улмаас нийгмийн хувьсгал бий болж өөрчлөлт явагддаг хэмээн тайлбарласан байна. (Wright, 2016)
Kuhnian – Философийн сонгодог төлөөлөгчдийн нэг Tomas Kuhn үзэж буйгаар шинжлэх ухааны хувьсгалын бүтэц нь хүмүүс олноороо хүлээн зөвшөөрсөн тохиолдолд ажиллаж эхэлдэг гэж үзсэн байна. Энэ онолын дагуу нийгмийн өөрчлөлтийг хүмүүс олноор хүлээн зөвшөөрсөн тохиолдолд л соёлын хэм хэмжээнд хүлээн зөвшөөрөгддөг гэж ойлгож болох нь.
Heraclitan – Грекийн алдарт философичийн “Нэг голын усанд хоёр орж болохгүй” гэх алдарт афоризм нь өөрчлөлт бол зайлшгүй, жам ёсны зүйл гэж үзсэн байдагт гол мөн чанар нь оршино.
Daoist – Алдарт Хятадын Dao De Jing философичийн үндэслэсэн энэхүү томоохон дэг сургууль нь бүхэлдээ арга, билэг мөн чанарт суурилсан байдаг. Энэхүү үзлийн хүрээнд өөрчлөлт нь байгалийн шинж чанартай үзэгдэл мөн хэмээн үзсэн байна. (Britannica.com, n.d.)
Эдгээр онолыг тус бүрт нь тайлбарлавал:
Хувьслын онол:
Биологийн шинжлэх ухаанаас урган гарсан хувьслын онол нь бүхий л шинжлэх ухааны талбарт өөрийн нөлөөг үзүүлсэн байдаг. Социологийн шинжлэх ухаанд ч социал хувьслын онолыг сонгодог гол онолуудын нэг хэмээн үздэг. Хүний нийгмийн янз бүрийн хэв маягийг харьцуулж үзэхэд энгийнээс улам бүр нарийн руу өөрчлөгдсөнийг ажиглаж болно. Хүн төрөлхтний хөгжлийн эрт үед амьдарч байсан анчид, омгууд болон түүхийн нилээд хожим үед гарч ирсэн тариалан эрхлэгчдийг бодвол энгийн бүтэц бүрэлдэхүүнтэй байв. Энгийнээс нарийн руу шилжих энэ үйл явцад дүн шинжилгээ хийснээр судлаачид дифференциаци гэсэн ойлголтыг гаргаж ирэв. Нийгэм нарийсах тутам урьд нь хамтран оршиж байсан социал амьдралын бүх хүрээнд ялгарал эхэлж, бие биенээсээ тусгаарлагдах болов.
Нэг чиглэлт болон олон чиглэлт хувьслын онолын хандлага нь бидний тайлбарлаж болох хамгийн энгийн онолын ойлголт байж болох юм. Нэг чиглэлт нь нэг нийгмийн хэлбэрээс нэг загварт шилжих хэлбэрийг хамаатуулж ойлгож буй бол олон чиглэлт нь нийгмийн нэг хэлбэрээс олон хэлбэрт шилжиж болох юм гэсэн үзэл санааг дэвшүүлсэн нь илүү дэвшилтэт санаа гэж үздэг байна.
Talcott Parsons21 , түүний үзлээр нийгмийн хувьслыг биологийн хувьслын өргөтгөсөн хэлбэр хэмээн үзсэн байна. Өөрчлөлтийн гол тулгуур ойлголтыг хэл, шашин, ураг төрлийн холбоо ба технологийн зэрэг хувьсах хүчин зүйлд тулгуурлан явагддаг гэж үзжээ.
Marxism /Karl Marx/22: Нийгмийн өөрчлөлтийн талаар марксист тайлбар нь хувьслын онолтой тодорхой талаараа төстэй гэж үзэх хандлага байдаг. Эдгээр онолд өөрчлөлтийн үндэс нь материаллаг орчны харилцан үйлчлэлд байдаг гэж үздэг. Марксынхаар нийгэм бүр өөрийн дэд бүтэц болох эдийн засгийн суурьт үндэслэж, түүний өөрчлөлт нь улс төр, хууль тогтоох болон соёлын институтууд буюу давхаргын өөрчлөлтийг дагуулдаг. Түүний үзлээр бол өөрчлөлт нь алгуур байдлаар болон хувьсгалын шинжтэй үйл явдлын үр дүнд бий болно гэж үздэг байна. Үйлдвэрлэх хүч болон бусад давхаргын харилцаа алгуур явсаар огцом хувьсгалт өөрчлөлт болно. Энэ бол хувьсгалын тухай диалектик өөрчлөлтийн тайлбар юм.
Robert Leonard Carneiro23: Түүний үзлээр өөрчлөлтийг тайлбарлах хандлага нь анхны төрт улс хэрхэн үүссэн тухай тайлбарын хүрээнд өрнөсөн байдаг. Түүний үзлээр төрт улсыг бэхжүүлэх гол шалтгаан нь дайн гэж үзсэн байна. Хэрэв ард түмэн буюу овог хязгаарлагдмал газар нутагтай байх тохиолдолд дайн нь засаг төр үүсэхэд хүргэх боломжтой, тухайлбал ийм үйл явдал эртний Египет, Нил мөрний хөндийд үүссэн баримт олсон байдаг. Дайн тулаан нь хязгаарлагдмал нөөц бололцоонд маш их дарамт үүсгэдэг. Иймийн тулд бусад овогтой тохиролцох, захиргаанд орох замаар төрт улс бий болсон гэж тайлбарласан байна (Giddens, 1993).

21 Talcott Parsons (1902-1979) Америкийн соицологич, тэрээр “нийгмийн үйлдлийн онол” болон бүтцийн функционализм онолын хандлага бүтээлээрээ алдартай. 1927-1929 онд Harvard University эдийн засгийн PhD зэрэг хамгаалсан.
22 Karl Heinrich Marx (1818-1883) Германы алдарт философич, эдийн засагч, түүхч, социологич, улс төрийн онолч, сэтгүүлч болон нийгмийн хувьсгалч. Түүний нийгмийн бүхий л талбарыг хамарсан шүүмжлэлт онол нь эдийн засаг төдийгүй бүхий л салбарт томоохон хувьслыг, онолын болон бодит амьдралд авчирсан гэж үздэг.
23 Robert Leonard Carneiro (1927-2020) Америкийн антропологич, түүний эртний төрт улсын үүслийн талаар тайлбарласан “Circumscription Theory” алдартай-д тооцогддог.

Нийгмийн өөрчлөлтийг тайлбарлах орчин үеийн хандлага:
Функционализм – Онолын үндэс суурийг үзэл бодлыг анхлан Auguste Comte боловсруулсан агаад цаашлан Karlfried Graf Dürckheim (1896-1988), Польшийн Bronislaw Malinowski (1884-1942) сэтгэгчид хөгжүүлсээр ирсэн бөгөөд нийгмийн үйл ажиллагаа, институтийн функцийг судална гэдэг нь бүхэл нийгмийн тогтолцооны оршин тогтноход тэдний оруулж буй хувь нэмрийг судална гэсэн үг юм. Өөрөөр хэлбэл организмаар зүйрлүүлэн тайлбарласан байдаг байна. (Giddens, 1993)
Мертоны үзэл – Parsons.T, Merton.R нар функционал шинжилгээг боловсруулсан байдаг. Мертон ил болон далд функцийн өөр хоорондоо ялгагдах ялгааг тодорхойлсон юм. Ил функц нь хүмүүсийн урьдчилан таамаглах боломжтой функцийг тодорхойлж байгаа бол далд функц нь урьдчилан таамаглах боломжгүй үйл ажиллагааг илэрхийлнэ гэж үзсэн байдаг. Мөн сөрөг функц ойлголтыг энэхүү үзэл баримтлалын хүрээнд боловсруулсан бөгөөд сөрөг функцийг тодорхойлохдоо нийгмийн эмх цэгцийн эсрэг үйлдлийг тодорхойлсон байна.
Бүтцийн онол – Бүтцийн буюу структурализм нь Durckheim.K, түүний бүтээлд дурдагдсан байдаг бөгөөд Швейцарын хэл шинжээч Ferdinand de Saussure (1857-1913) -гийн уран бүтээл чухал түлхэц өгсөн юм. Структуралист сэтгэлгээг социологийн ерөнхий хандлага байдлаар ашигласаар ирсэн. Нийгмийн өөрчлөлтийг бүтцийн онолын хүрээнд тайлбарлахдаа нийгмийн систем, бүтцийн хүрээнд хувь хүн, бүлэг шинээр дасан зохицох үйл явц хэмээн тайлбарласан байна (Britannica.com).
Симболик интеракционизм – George Herbert Mead, Америкийн философичийн үзэж буйгаар хүмүүс хоорондын үгэн болон үгэн бус харилцааны гол хэрэглүүрүүд өөрчлөгдсөнөөр хүмүүсийн дотоодод үзэл бодол, нийгмийн харилцаа цаашлан нийгэм өөрчлөгддөг гэж үзсэн байна. Түүний лекц Чикагогийн дэг сургуульд нэлээн алдартай хэдий ч яг судалгаа болон үлдсэн зүйл хомс байдаг байна (technofunc.com, 2021).

Нийгмийн өөрчлөлтийг тайлбарлах нэн орчин үеийн онолын хандлагууд:
Нийгмийн өөрчлөлт нь зайлшгүй шинж чанартай, цаг хугацааны хувьд болон учир шалтгааны хувьд олон янз хүчин зүйлсээс бүрэлдэн бий болдог гэдгийг өмнөх үеийн онолын ололт болон үгүйсгэлээс олж харах боломжтой юм. 20-р зууны эхэн үеийн социологичдын томоохон төлөөлөл, тэдгээрийн судалгаа, бүтээлд нийгмийн өөрчлөлтийн талаар дараах байдлаар туссан байна. Эдгээр онолыг товчхон судалбал:
Волфганг Зарф (Wolfgang Zapf) 24 – Нийгмийн өөрчлөлтийг Зарф тайлбарлахдаа нийгмийн инновацийн болон нийгмийн өөрчлөлтийн холбоо хамаарлын хүрээнд тайлбарласан байдаг. Түүний үзэж буйгаар “зорилгодоо хүрэх шинэ зам, ялангуяа байгууллагын шинэ төрөл, журмын шинэ төрлүүд, шинэ амьдрах хэв маяг, өмнөх асуудлыг шийддэг байсан арга хоцрогдож байгаа зэрэг нь эргээд нийгмийн цогц өөрчлөлтийг авчирч байна. Нийгмийн инновацийн асуудал нь нийгмийн болон улс төрийн хувьсал гэхээс илүүтэй суурь шинжтэй нийгмийн бүтцийг өөрчилж байна” гэж үзсэн байна. Маш ойрхон жишээ татвал бидний хувцаслах хэв маяг, орчин үеийн амьдралын хэв маяг зэргийг бид нийгмийн өөрчлөлт гэж үзэж болно (Jurgen Howaldt, 2016).
Нийгмийн инноваци өөрөө нийгмийн өөрчлөлтийн нэгээхэн том бүрэлдэхүүн хэсэг бөгөөд нийгмийн өөрчлөлт үгүй бол нийгмийн инноваци явагдах боломжгүй юм.
William F.Ogburn25 – Ogburn өөрийн судалгаандаа нийгмийн өөрчлөлтийн талаар байр суурийг оруулсан байдаг бөгөөд ингэхдээ Zapf-н инноваци буюу зохион бүтээх шинж чанар нь нийгмийн өөрчлөлтийн суурь шалтгаан гэдэгтэй санал нийлсэн байна. Технологийн шинэ ололт амжилт нь бүхэлдээ материаллаг болон материаллаг бус соёлыг шууд утгаараа өөрчилж байдаг. Аж үйлдвэржилтийн

24 20-р зууны дунд үеийн Германы социологич Орчин үеийн пост модерн чиглэлийн гол төлөөлөгч гэж үздэг. 1960 онд, тэрээр “Нийгмийн өөрчлөлтийн онолууд” гэсэн бүтээл туурвисан нь нийгмийн макро түвшний өөрчлөлтийг тайлбарласан сайн загвар болсон гэж үздэг байна.
25 Америкийн социологийн холбооны тэргүүн /1886-1959/ Орчин үеийн пост модерн чиглэлийн гол төлөөлөгч. Гол бүтээлүүд: Соёл болон байгалийн унаган төрхийг хүндэтгэх нийгмийн өөрчлөлт, 1922; Нийгмийн шинжлэх ухаан ба тэдгээрийн хоорондын харилцаа, 1927; Америкийн гэрлэлт ба гэр бүлийн харилцаа, 1928; Нийгмийн өөрчлөлт сэдвээр жил бүр Америкийн социологийн сэтгүүлд хэвлүүлдэг байв.
/1927-1935/; Технологийн өөрчлөлтүүд болон үндэстний бодлого,1937; Машин болон маргаашийн ертөнц, 1938; Дайн, хүүхдүүд болон ирээдүй, 1943; Цөмийн энергийн бодлого,1946

хувьсгал нь бүхэлдээ технологийн дэвшлээс үүдэлтэй нийгмийн дасан зохицох тухай асуудал байсныг судлаачид хүлээн зөвшөөрдөг. Иймд ул суурьтай өөрчлөлтийг технологийн дэвшил, бүр нарийн дурдвал зохион бүтээх үйл буюу нийгмийн инноваци бий болгодог гэж үзэж болох юм. Өөрөөр хэлбэл хэн нэгний зохион бүтээсэн бүтээлд хувь хүн болон бүлэг дасан зохицох соёлын хожимдолын хэлбэрийг нийгмийн өөрчлөлт гэсэн үзсэн байна (Jurgen Howaldt, 2016).
Boudon, Raymond26 – Boudon үзэж буйгаар нийгмийн амьдрал нь “эмх замбараагүй” байдалтай оршдог. Нийгмийн өөрчлөлтийн хэв шинж нь тухайн нийгмийн оролцогчдын хүлээлтээс ямагт зөрж байдаг. Энэхүү үзлийн хүрээнд өдийг хүртэл оршсон бүхий л нийгмийн өөрчлөлтийн онолыг дахин эргэцүүлэхэд хүрч байна гэсэн дүгнэлтэд хүрсэн байна.
Нийгмийн өөрчлөлтийн анхдагч шалтгаан нь хувь хүний “юу хүсэх” болон “юунд итгэж буй” гэсэн хоёр хүчин зүйлтэй салшгүй холбоотой гэж үзсэн байна. Түүний үзлээр бол юунд итгэж буй гэдэг нь үл хамаарагч хувьсагч байдаг бол юу хүсэж буй маань ихэнхидээ хамаарагч хувьсагч болно, хэмээн тайлбарласан байна. Тухайлбал “би социалист үзэлтэй тул социалист гишүүнд саналаа өгнө” энэхүү дүгнэлтэд “социалист үзэлтэй” гэдэг нь “үл хамаарагч хувьсагч” тул бидний үйлдэл хийж буй гол шалтгаан нь болж буй хэрэг. Харин саналаа өгч буй “хүсэл, үйлдэл” маань “хамаарагч хувьсагч” болох юм (Raymond, 1991).
Jan Nederveen Pieterse27 – Нийгмийн өөрчлөлтийн өмнөх үеийн онолоор өнөөдрийн нийгмийн хөгжил, дэвшлийг тайлбарлан, томьёолох нь утгагүй гээд сонгодог онолын учир дутагдлыг, тэднийг хөгжлийн тухай өөр хувилбар дэвшүүлээгүйд оршино гэж үзсэн байна. Нийгмийн хөгжлийн тухай ойлголт нь зүгээр тодорхой хэсгүүдийг задалж ойлгох тухай асуудал биш эдгээр нь олон хүчин зүйлсээр бүрэлдэн тогтсон бүхэллэг шинжтэй гэж үзсэн байна.
Энэхүү үзлийн хүрээнд нийгмийн “бүтцийг задлах /deconstruction/” болон “эргэн нэгтгэх шинжтэй
/reconstruction/” гэж үзээд эдийн засгийн глобал байдал, евро-төвт соёлын өөрчлөлтийг улс орны онцлог байдлыг үгүй хийн, өөрчилж байна гэсэн санааг өөрийн бүтээлд тусгасан байна. (Pieterse, 1995).
Uwe Schimank28 – Германы социологчидийн дунд 1970-аад оны үед нийгмийн өөрчлөлтийг, “үйлдэлд суурилсан /action based/” тайлбарын хүрээнд тайлбарлаж эхэлсэн бөгөөд энэхүү загварыг хөгжүүлж ирсэн байна. Өмнөх үеийн сонгодог онол болох эдийн засгийн суурьт онол болон функционалист хандлага нь нийгмийн үзэгдэл, үйл явцыг тайлбарлахад хэтэрхий ерөнхий, хийсвэр хандлагатай байна гэж шүүмжлэгдэх болсон байна.
Цаашлан үйлдэлд суурилсан хандлага нь “рациональ сонголтын онол”-ыг бий болгосон байна. Энэхүү онолын хүрээнд авч үзвэл, нийгмийн улс төрийн, эдийн засгийн үзэгдэл, өөрчлөлт нь тухайн хүрээнд тоглож буй гол тоглогчдийн “рациональ сонголт”-ын үр дүнд бий болдог гэж үздэг. Өдгөө ч энэхүү онолын гол төлөөллийн социологичид санхүүгийн ертөнцийн өөрчлөлт нийгэм хэрхэн нөлөөлж буйг энэхүү онолын хүрээнд тайлбарласаар байна. Schimank-н үзэж буйгаар социологийн онолын хувьд нийгмийн асуудлыг тодорхойлох нь сонирхол татамгүй асуудал боловч нийгмийн өөрчлөлтийн асуудал нь энэхүү шинжлэх ухааныг практик хэрэглээг улам нэмж байдаг гэж үзсэн байдаг. (Schimank, 2013) Нийгмийн өөрчлөлтийг илүү өргөн хүрээнд салбар дундын шинжлэх ухааны асуудал болгон өргөжүүлж судлах нь илүү чухал ач холбогдолтой болохыг тайлбарласан байна.
Эргэцүүлэмж: Социологийн онолын хандлага өнөөдөр илүү олон шинжлэх ухааны дунд оршин, илүү өргөн хүрээнд тайлбарлах болсон дүр зураг харагдаж байна.
Өмнөх үеийн, сонгодог онолын хандлагын хүрээнд бид нийгмийн өөрчлөлтийг танин мэдэж, судлахдаа илүү бүтэцлэг шинжтэй, макро түвшинд тайлбарлахыг илүүд үздэг, энэхүү боловсруулсан дизайнд тааруулан нийгмийн аливаа үзэгдлийг системт байдлаар задлан хуваах, тухайлан судлахыг эрмэлздэг байсан бол нэн орчин үеийн хандлагаар нийгмийн өөрчлөлт нь олон хүчин зүйлсийн нөлөөгөөр бий болж байдаг бүхэллэг зүйл гэж үзэх нь түгээмэл болжээ.
Нийгмийн өөрчлөлтийг сонгодог онолын хүрээнд хамаарагч, үл хамаарагч хүчин зүйлсийн хүрээнд

26 Францын социологич Raymond Boudon (1934-2013), Paris-Sorbonne University профессор. Түүний хмагийн алдартай бүтээлүүд: Нийгмийн өөрчлөлтийн онолууд, Нийгмийн үйлдлийн логик зэрэг болно.
27 Германы социологич, Jan Nederveen Pieterse, олон улсын асуудлаар California их сургуульд профессор. Гол бүтээл: Олон улсын хөгжлийн хандлага, нийгмийн өөрчлөлт
28 Германы социологич Uwa Schimank, BIGSSS, Universitat Bremen профессор, доктор, судалгааны сэдэв нь нийгмийн өөрчлөлт, масс медиа болон шинжлэх ухааны социологи болно.

тавилан байдлын шинжтэй, жам ёсны хувьсал гэх нь түгээмэл байсан бол өнөөдөр нийгмийн өөрчлөлт нь тухайн нийгмийн салбарын тэргүүлэн, төлөөлөгч бүхий хувь хүний хүсэл, зориг, итгэл, шийдвэрийн үр нөлөөгөөр ч бий болох боломжтой нийгмийн үзэгдэл болон хувирсан байна.
Зарим тохиолдолд нийгмийн өөрчлөлт нь “замбараагүй” төлөвтэй ч байх боломжтой юм гэж үзсэн байна. Бусад нийгмийн шинжлэх ухааны хүрээнд ч хөгжлийн онол, өөрчлөлтийн онолууд мөн л илүү практик шинжтэй тайлбар, онолын хандлагыг илүүд үздэг болсон нь энэхүү өгүүллийн хүрээнд тодорхой боллоо.
Иймд нийгмийн аливаа өөрчлөлтийг өөрийн судлагдахуун болгон сонгон авсан мэргэн судлаач та бүхэн миний өгүүллийн мөрөөр илүү дэлгэрэнгүй сонирхон судалж, өргөн дүр зургийг бий болгон гэдэгт итгэлтэй байна.

